
1 

Giriş 

 

Mediasiyanın hüquqi müstəvidə tətbiqi olduqca yenidir. Baxmayaraq ki, 

bəşəriyyət tarixində mediasiyaya oxşar institutların tətbiqinə kifayət qədər nümunə 

çəkmək olar, lakin onun hüquqi tənzimlənməsi və hüquqi mübahisələrdə həll yolu kimi 

istifadə edilməsi yenidir. Müasir mediasiya institutu öz başlanğıcı əsasən 1970-ci illərdən 

başlayaraq ABŞ-dan götürmüşdür.1 Daha sonralar, 1980-ci illərdə Avstraliya və 

İngiltərədə hüquqi tənzimlənməsinə diqqət ayrılan mediasiya, 1990-ci illərdən bəri 

kontinental hüquq sistemlərinin qanunvericiliklərinə daxil olmağa başlamışdır.2 

Mediasiya, tərəfsiz bir üçüncü şəxsin mübahisə yaranmış iki tərəf arasında onların 

ehtiyacları və maraqları baxımından danışıqları asanlaşdırdığı prosesi ifadə edir.3 

Yuxarıda qeyd etdiyim kimi, mediasiya hüquq institutu kimi, bir çox ölkələrin 

qanunvericiliklərinə artıq uzun müddətdir daxil olduğu üçün, həmin ölkələr mediasiyadan 

                                                             
1 McCold P., “The recent history of restorative justice: Mediation, circles, and conferencing.” (2006)  

Handbook of restorative justice: A global perspective 23, 24. 
2 Alexander, Nadja Marie., “International and comparative mediation: legal perspectives.” (2009)  

Vol. 4. Kluwer Law International BV, 53. 
3 Fisher, R. J., & Keashly, L. “The Potential Complementarity of Mediation and Consultation within a Contingency 

Model of Third Party Intervention.” (1991) Journal of Peace Research 28(1), 30 

doğan ictimai münasibətlərdə yaranan hər bir cəmiyyətə xas olan boşluqların aradan 

qaldırılması üçün kifayət qədər təcrübəyə sahibdirlər. Lakin demək olar ki, ümumilikdə 

mübahisələrin alternativ həlli yolu regionumuz üçün tamamilə yeni bir ictimai münasibət 

deməkdir. Məlumdur ki, əgər qanun artıq yaranmış ictimai münasibətləri 

tənzimləyəcəkdirsə, bu zaman qanunun qurulmasında diqqət yetirilməli əsas məqamlar 

onun ictimai münasibətlərin dinamikliyini nə qədər təmin edə bildiyi və tərəflərin 

maraqlarını hansı həcmdə balanslı qoruya bildiyidir. Əksinə, əgər qanun özü yeni növ 

ictimai münasibət yaradırsa, bu zaman qanun bu münasibətlərin cəmiyyət üçün 

faydalarını ilkin mərhələdə maksimum təmin etməlidir və zəruridir ki, qanun qurucuları 

(lawmakers) ilkin növbədə bu ictimai münasibətin əhəmiyyətini kifayət qədər əsaslandıra 

bilsin (promote and encourage). Ölkəmizdə 29 mart 2019-cu ildə qəbul edilən və 2021-ci 

il yanvarın 1-dən qüvvəyə minəcək "Mediasiya haqqında" qanun da  ədliyyə sistemi, 

bütövlükdə cəmiyyət üçün tamamilə yenidir və bu qanunun, ümumilikdə mediasiyanın 

əhəmiyyəti, faydaları mövcud vəziyyət təhlil edilərək müzakirə olunmalıdır. 

“Mediasiya haqqında” qanun 

 

29 mart 2019-cu ildə Azərbaycan Respublikasında ilk dəfə, Mediasiya haqqında 

qanun qəbul edildi. Qanunda ilk olaraq, məcburi məhkəmə mediasiyasının 1 iyul 2020-ci 

ildən sonra qüvvəyə minməsi müəyyən olunsa da, daha sonradan qanunun qüvvəyə 

minmə tarixi 1 yanvar 2021-ci ildən sonraya təxirə salındı.4  

Mediasiya haqqında qanuna əsasən, kommersiya mübahisələri, həmçinin ailə və 

əmək münasibətlərindən irəli gələn mübahisələr üzrə məhkəməyə müraciət etməmişdən 

əvvəl tərəflər ilkin mediasiya sessiyasında iştirak etməlidirlər.5  

Mediasiya prosesinə “Mediasiya haqqında” qanunun 1.0.1-ci maddəsində anlayış 

verilir. Bu  maddəyə görə, mediasiya mediatorun (mediatorların) vasitəçiliyi ilə tərəflər 

arasında yaranmış mübahisənin qarşılıqlı razılıq əsasında həlli ilə bağlı bu Qanunla 

müəyyən olunan prosesdir.  Demək olar ki, qanunda verilən bu anlayış, əksər hüquq 

sistemlərində mediasiyaya verilən anlayışlarla örtüşür. 

                                                             
4 “Mediasiya haqqında” Azərbaycan Respublikasının Qanununda dəyişiklik edilməsi barədə 2020 
5 “Mediasiya haqqında” Azərbaycan Respublikası Qanunu 2019 (m 28.1) 

Almaniya Federativ Respublikasının 

“Mediasiya haqqında” qanunu6 

Mediasiya, mediatorlara müraciəti və 

mediatorların məsuliyyətini müəyyən edən 

konfidensial və konstruktiv prosesdir. 

İngilis “Cambridge” lüğəti Mediasiya mübahisə tərəfləri olan iki ayrı 

şəxs və ya qrupla onların razılığa 

gəlmələrinə və ya problemlərinə bir həll 

tapılmasına köməklik göstərmək üçün 

aparılan danışıqlar prosesidir. 

Rusiya Federativ Respublikasının 

Mediatorun iştirakı ilə mübahisələrin 

alternativ həlli proseduru haqqında Federal 

Qanunu7  

Mediasiya prosesi tərəflərin könüllü 

razılıqlarına və mediatorun əməkdaşlığı ilə 

ortaq nəticə əldə etməsinə əsaslanan 

mübahisələrin həlli üsuludur . 

 

 

“Mediasiya haqqında” qanunda mediasiyaya verilən anlayışdan görünür ki, 

mediasiya, mübahisə tərəflərinin mübahisəni həll etmək məqsədilə tərəfsiz və müstəqil 

üçüncü bir tərəfin iştirakı ilə bir yerə gələrək qarşılıqlı dialoq və müzakirələr ilə bir 

nəticəyə gəlməsidir. Əgər tərəflər öz aralarında problemin həlli ilə bağlı barışığa gəlsələr, 

yazılı formada barışıq sazişi imzalayırlar.8 Barışıq sazişi tərəflər və mediator 

(mediatorlar) tərəfindən imzalanır.9 Barışıq sazişi, əgər sazişdə ayrı şərt nəzərdə 

tutulmayıbsa, imzalandığı gündən tərəflər üçün məcburi xarakter daşıyır. Barışıq 

sazişində tərəflər arasında ayrı müddət müəyyən edilməyibsə barışıq sazişi imzalandığı 

gündən 10 gün müddətində könüllü şəkildə icra olunmalıdır.10 Barışıq sazişinin könüllü 

icrasından boyun qaçırma Azərbaycan Respublikasının Mülki Məcəlləsinə uyğun olaraq 

                                                             
6 Mediationsgesetz (MediationsG) 2012 (p 1) 
7 Федеральный Закон oб альтернативной процедуре урегулирования споров с участием посредника 

(процедуре медиации) 2010 (m 2.2) 
8 “Mediasiya haqqında” Azərbaycan Respublikası Qanunu 2019 (m 33.1) 
9 “Mediasiya haqqında” Azərbaycan Respublikası Qanunu 2019 (m 33.2) 
10 “Mediasiya haqqında” Azərbaycan Respublikası Qanunu 2019 (m 34.1) 

barışıq sazişində müəyyən olunan məsuliyyətə səbəb olur. 11Əgər barışıq sazişinin 

könüllü icrasından imtina olunsa, tərəf (o cümlədən məhkəmə baxışında olan işlər üzrə 

tərəf) barışıq sazişinin məcburi icrası üçün məhkəməyə və ya notariusa müraciət edə 

bilər. Barışıq sazişi məcburi icra edilməsi üçün məhkəmə və ya notarius tərəfindən 

müvafiq qaydada təsdiq olunur.12 

Azərbaycan ədliyyəsinə dair statistik məlumatlar 

 

Mübahisələrin alternativ yollarla həllinə dair bütün hüquqşünaslar arasında 

əsaslandırıcı mövqe, mediasiyanın məhkəmələrin iş yükünü azaltması ilə bağlıdır.13 

Məhkəmələrdə iş yükü nə qədər çox olarsa, hər bir işə fərdi yanaşma və mübahisəni 

hərtərəfli araşdırma bir o qədər aşağı düşür. Bunun qarşısını almaq üçün, subyektlərə hər 

bir halda mübahisələrin məhkəmədən kənar həlli istiqamətində alternativ mexanizmlər 

təqdim olunmalıdır. Yəni mübahisə tərəfləri heç də həmişə, mübahisələrini məhkəmə 

yolu ilə həll etməyi istəməyə bilərlər. Məsələn, buna dair maraqlı bir məlumat, 2006-cı 

ildə “Queen Mary Universiteti” və “Pricewaterhouse Coopers” şirkətlərinin ortaq şəkildə 

apardığı anket məlumatları ola bilər. Həmin anketə qatılan respondentlərin 73% -i 

mübahisələrin alternativ həll yoluna daha çox üstünlük verirdilər. Respondentlərin yalnız 

10% -i mübahisələrin həllində məhkəmə metoduna üstünlük verəcəklərini bildirmişdilər. 

14 

Oxşar bir anketin ölkəmizdə tərtib edilməsinə dair məlumatları əldə edə bilmədim,  

lakin hesab edirəm ki, mübahisə tərəfləri ilə bağlı Azərbaycanda belə bir anket 

keçirilsəydi, yuxarıdakı nəticələrə yaxın bir nəticə əldə edilməzdi. Çünki ölkəmizdə 

mübahisələrin alternativ həlləri ilə bağlı dövlət tərəfindən yetərli etimad və təşviq 

kampaniyaları aparılmayıb. Mübahisələrin həlli kimi məhkəmə yolu, əsrlərdir tətbiq 

edilən və insanların etimad yeri olaraq daşlaşmış bir insititutdur. Buna alternativ təklif 

olunan həll yolunun dövlət tərəfindən uzunmüddətli və planlı şəkildə təşviq olunması 

gərəkli idi. “Mediasiya haqqında” qanun ilə birlikdə, dövlətin ailə, kommersiya və əmək 

                                                             
11 “Mediasiya haqqında” Azərbaycan Respublikası Qanunu 2019 (m 34.2) 
12 “Mediasiya haqqında” Azərbaycan Respublikası Qanunu 2019 (m 34.4) 
13 Lindblom, Per Henrik., "ADR-The Opiate of the Legal System." (2008) Eur. Rev. Private L. 16, 63 
14 Corporate choices in  International Arbitration, PWC (London, 2013)  

<https://www.pwc.com/gx/en/arbitration-dispute-resolution/assets/pwc-international-arbitration-study.pdf>  

son baxış tarixi 20 dekabr 2020-ci il 

mübahisələrinə dair ilkin olaraq alternativ həll yoluna müraciət edilməsi tələbini 

gətirməsinin isə, obyektiv bir səbəbi var idi: son illər ərzində oxşar mübahisələrlə bağlı 

məhkəmələrdə iş yükünün həddindən artıq çoxalması. 

Son 3 il ərzində məhkəmələrin ailə, əmək və kommersiya mübahisələrinin yükü ilə bağlı 

aşağıdakı qrafiklərə nəzər yetirək.15 16 

 

 

                                                             
15 Məlumatlar Ədliyyə Nazirliyinin və Statistika Komitəsinin veb-saytlarından əldə edilmişdir 
16 Ailə və əmək mübahisələri mülki işlərin daxilində, kommersiya mübahisələri isə iqtisadi işlər olaraq təsnif 

edilmişdir 

Mülki işlər İqtisadi işlər
Cinayət 

işləri

Hərbi 

xarakterli 

işlər

İnzibati 

işlər

I instansiya məhkəmələri 327303 4491 12244 1063 23907

Apelyasiya instansiyası 

məhkəmələri
26422 1147 4341 246 4951

Mülki işlər İqtisadi işlər
Cinayət 

işləri

Hərbi 

xarakterli 

işlər

İnzibati 

işlər

I instansiya məhkəmələri 224584 5029 11419 1118 17307

Apelyasiya instansiyası 

məhkəmələri
28719 1391 5510 231 5565

Ali Məhkəmə 8594 499 1559 102 3497

Qrafiklərdən məlum olur ki, 2017-ci ildə mülki işlərin sadəcə 8% -i, iqtisadi 

(kommersiya mübahisələri) işlərin 25%-i; 2018-ci ildə mülki işlərin 12%-i, iqtisadi 

işlərin 27%-i; 2019-cu ildə mülki işlərin 18%-i, iqtisadi işlərin isə 27%-i iş apelyasiya 

instansiyasına qədər uzanmışdır. Mübahisə üzrə apelyasiya instansiyası məhkəməsinə 

şikayət verilib-verilməməsi tərəflərin hüquqi savadı, onların şikayət imkanları və s. 

səbəblərdən asılı olmasından əlavə, həm də mübahisənin mürəkkəbliyindən də asılıdır. 

Yəni, daha az mübahisə doğuran işlər üzrə apelyasiya instansiyası məhkəməsinə şikayət 

verilməsi daha az baş verəcəkdir. Məsələn, ötən il ərzində birinci instansiya 

məhkəməsinin icraatına daxil olan hər 100 mülki işin təxminən 82-i elə birinci instansiya 

məhkəməsinin qərarı ilə də yekunlaşıb.  Belə işlərin hətta 5%-i belə əgər mediasiya yolu 

ilə alternativ qaydada yekunlaşsa, bu il ərzində birinci instansiya məhkəməsinin 7 minə 

yaxın iş üzrə yükünün azalması deməkdir.  

Mülki işlərin sayının bu qədər çox olması, bu işlərə dair hesablama və gümanlarda 

yanılma payını artırır. Ona görə də, gərəkdir ki, sırf “Mediasiya haqqında” qanunla  ilkin 

mediasiya sessiyasında iştirak tələbi qoyulan işlər üzrə ayrıca statistikası da təhlil edilsin.  

Mülki işlər İqtisadi işlər
Cinayət 

işləri

Hərbi 

xarakterli 

işlər

İnzibati 

işlər

I instansiya məhkəmələri 170526 4863 12089 1026 15530

Apelyasiya instansiyası 

məhkəmələri
30811 1327 4328 230 5739

Ali Məhkəmə 852 540 1594 91 3434

Qrafiklərə baxaraq deyə bilərik ki, kobud hesabla birinci instansiya 

məhkəmələrinə daxil olan hər 10 mülki işdən 3-ü ailə mübahisələri ilə, 1-i isə əmək 

mübahisələri ilə bağlıdır və bu nisbət son 2 ildir ki, artan tempdədir. Beləliklə, paraqrafın 

əvvəlində, mediasiya insititutunun məhkəmələrin iş yükünü əhəmiyyətli dərəcədə 

azaldacağı tezisi hardasa doğru tezisdir deyə bilərik. Lakin mediasiyanın özünü 

doğrultması, yəni ən azından 5% nisbətində yararlı ola bilməsi üçün üçün daha çox 

şərtlərin eyni anda baş tutmasının lazım olduğunu da unutmamaq gərəkdir. Yəni yetişmiş 

mediatorlar, mediatorlara inam yaradılması üçün düzgün qurulan təşviqat, ictimai rəyin 

düzgün istiqamətləndirilməsi, düzgün tənzimlənən mediasiya prosesi və s. digər amillər 

də mediasiya insititutunun özünü doğrultmasında vacib amillərdir.  

Mediasiyanın mübahisə tərəfləri, ədliyyə sistemi və bütövlükdə cəmiyyət üçün 

faydaları 

 

Təbii, burada sual ortaya çıxır ki, sırf məhkəmələrin iş yükünün nisbətən 

azaldılması üçün dövlət niyə bu qədər resurs xərcləməli, belə köklü dəyişikliklər edib, 

xərclərini artırmalıdır? Mediasiya hansı səbəblərə görə cəmiyyət və hüquq sistemi üçün 

önəmlidir? 

Məxfilik – ailə məhrəmiyyəti 

Azərbaycan Respublikası Konstitusiyasının 127-ci maddəsinə əsasən, ölkəmizdə 

bütün məhkəmələrdə işlərin icraatı açıq aparılır. İşə qapalı iclasda baxılmasına yalnız o 

halda icazə verilir ki, məhkəmə açıq icraatın dövlət, peşə və kommersiya sirrinin 

açılmasına səbəb olacağını güman edir, ya da vətəndaşların şəxsi və ya ailə həyatının 

məxfiliyini qorumaq zərurətini mövcudluğunu müəyyən edir. Bir çox hallarda, şahid 

olunur ki, xüsusilə  rayon məhkəmələrində baxılan ailə mübahisələrində tərəflərin 

qarşılıqlı ittihamları onların şəxsiyyətinə (xüsusilə əhalisi az olan rayonlarda) sarsıdıcı 

zərbələr vurur və heç də hərkəs həmin işlərə qapalı iclaslarda baxılması ehtiyatını göstərə 

bilmirlər. Hətta iş qapalı məhkəmə iclasında keçirildikdə belə, məhkəmə iclas katibi, 

operator, məhkəmənin digər işçiləri və s. iclas zalında olurlar. Lakin, qeyd etdiyim kimi, 

elə ailə mübahisələri ola bilir ki, tərəflər həmin faktları iclasda səsləndirməkdən 

çəkinməlidirlər.17 Belə hallarda mediasiya daha faydalı bir alternativ kimi çıxış edir. 

Yəni, siz məhkəmə iclas katibinin həmin işin detallarını öz yoldaşlarına danışmağının 

qarşısını daha çətin ala bilərsiniz, nəinki sırf bu barədə təlim görmüş və iş etikasını bu 

istiqamətdə qurmuş tək mediatordan. Həmçinin, mediatorlar özlərində tərəfləri 

danışmağa və razılığa gətirmə vəzifəsini gördükləri üçün belə hallarda tərəfləri 

danışdırmağa və sakit qalmağa daha yaxşı sövq edirlər.18 Amma hakimlərdə bu keyfiyyət 

bir çox hallarda daha aşağı ola bilər. 

Məxfilik – işgüzar nüfuz  

Yuxarıda qeyd etdiyimiz məsələ, həmçinin iri bazar subyektlərinin işgüzar 

nüfuzlarının qorunmasına da müsbət təsir edəcək. Mediasiya konfidensial, protokoldan 

kənar, ictimaiyyətdən və mətbuatdan kənar bir prosesdir.19 Mediatorun isə dinlədiyi heç 

bir informasiyanı bir tərəfdən digərinə və ya bir başqasına icazəsiz olaraq açıqlamamaq 

öhdəliyi var. Məsələn, fərz edək ki, bazarın iri subyektlərindən biri olan “İnhisar Home” 

MMC-nin məhkəmə qaydasında adi bir əmək mübahisəsi elə bir həssas zamanda, 

əhalinin elə bir həssas qrupundan tərəflə (məsələn, müharibə şəraitində şəhid ailəsinin 

üzvünə qarşı) ola bilər ki, bu xəbərin mətbuatda yayılması ilə ictimaiyyətin kəskin 
                                                             
17 Susan N. Gary, “Mediation and the Elderly: Using Mediation to  Resolve Probate Disputes over Guardianship and 

Inheritance”, (1997) 32 Wake Forest LJ. 397, 424 
18 Olson, Marie, and Frederic S. Pearson., "Civil war characteristics, mediators, and resolution." (2002) Conflict 

Resolution Quarterly 19, 424 
19 Yuxarıda istinad 17, 424 



10 
 

qınağına məruz qala bilər. Lakin, mediasiya prosesi gedişində belə tərəflə razılığa gələrək 

məsələnin həll edib, daha sonra mətbuatda tirajlatması hüquqi şəxsin sosial kimliyinə 

müsbət təsiri olacaq. 

Mediasiyanın qeyri formallığı 

Mediasiyanın həm məxfiliyi, həm də qeyri-formal təbiəti, tərəflərə mübahisənin 

emosional xarakteri ilə məşğul olmaq imkanı tanıyır.20  Məsələn, bəzən tərəflər arasında 

(xüsusilə ailə münaqişəsi zəmnində) elə mübahisələr olur ki, tərəf qarşı tərəfdən sadəcə 

üzr gözləyir və yaxud qəzəbini ifadə etmək, "hirsini soyutmaq" istəyir. Xüsusilə övladın 

kimdə qalması mübahisələrində məhkəmələrin məsələlərə yanaşması daha məhdud və 

standart baş tutur. Mediasiya vasitəsilə, yaxşı təşkilatlanan mediator belə mübahisələrin 

həllində tərəfləri daha konstruktiv nəticəyə istiqamətləndirə bilər. Həmçinin, belə 

mübahisələrdə mediasiyanın vaxtı da önəm kəsb edir. Belə ki, mübahisənin 

yaranmasından daha az müddət keçdikdən sonra mediasiyanın keçirilməsi daha 

məqsədəuyğundur.  

İşlərin icrasına təsiri 

Mediasiya prosesində tərəflər demək olar ki, öz qərarlarını özləri hazırlayırlar. 

Qəbul edilən qərarlarda öz mənafelərinin balanslı olaraq gözlənilməsində bilavasitə 

iştirak edirlər. Bu səbəbdən onların bu qərarların icrasına da sadiq qalma ehtimallarının 

yüksək olduğunu hesab edirəm.  Məsələn, alimentin tutulması ilə bağlı mübahisələrdə 

məhkəmənin standart və yüksək bir məbləği təyin etməsi bu qərarın icrasını çətinləşdirər. 

Bunun əvəzinə tərəflər daha aşağı, lakin icra edilən bir məbləğ barəsində razılığa 

gəlmələri daha məqsədəuyğundur.   

Bu səbəbdən gələn ilin ədliyyə sistemi yekunlarında, ilkin mediasiya sessiyasının 

məcburi olduğu mübahisələr üzrə qərarların icrasının əvvəlki illərə nisbətinin detallı 

yayımlanması lazımdır. 

 

 

                                                             
20 Brian C. Hewitt., “Probate Mediation: A Means to an End” (1996) 40 RES GESTAE, 41 

Qənaət et! 

Mediasiyanın üstün cəhətlərindən biri kimi, həmişə onun məhkəmə xərclərinə 

xeyli dərəcədə qənaət edilməsi faktorunu irəli çəkirlər.21 Bu qənaət təkcə məhkəmə 

xərcləri ilə deyil, həmçinin vaxt ilə də əhatə olunmalıdır. Belə ki, şəxsi təcrübəmdən irəli 

gələrək deyə bilərəm ki (bu barədə statistika elan edilməyib), məhkəməyə iddia ərizəsi ilə 

müraciət edildikdən hardasa 20-45 gün sonra məhkəmənin hazırlıq iclasları təyin olunur. 

Növbəti iclaslar isə ortalama 14-21 gün sonra təxirə salınsa, ortalama bir mübahisənin 

həlli üçün azı 60 gün tələb olunur. Lakin mediasiya, prosesinin keçirilməsində vaxt və 

yer məsələlərində tərəflərə rahatlıq tanıyır. Belə ki, mediasiya prosesinin keçirilmə yeri 

və vaxtını mediator tərəflərin qarşılıqlı razılığı ilə müəyyənləşdirir. 

Əlavə olaraq, bildiyimiz kimi, “Mediasiya haqqında” qanunun 3.1.4-cü maddəsinə 

əsasən, inzibati hüquq münasibətlərindən irəli gələn mübahisələr üzrə mediasiya tətbiq 

edilə bilər. Belə halın mümkünlüyü də özlüyündə vətəndaşların vaxt və maliyyə 

xərclərinin azaldılmasına gətirib çıxaracağını ehtimal etmək olar. Çünki, “Məhkəmələr və 

hakimlər haqqında” qanuna əsasən, qanunla səlahiyyətlərinə aid edilmiş inzibati 

mübahisələrə inzibati məhkəmələr baxırlar. Ölkəmizdə ərazi dairələri üzrə 5 inzibati 

məhkəmə fəaliyyət göstərir və əksər hallarda, vətəndaşların həmin inzibati mübahisələrdə 

tərəf kimi çıxış etməsi üçün yaşadığı ərazidən məhkəməyə uzun məsafə qət etməsi tələb 

olunur. Odur ki, vətəndaşların yaşadığı şəhər və rayon üzrə daha qısa vaxt ərzində 

mediasiya proseslərinin təşkili vətəndaşlar üçün vaxt, enerji və yol xərclərindən qənaət 

deməkdir. 

Mediasiya – sınamağa dəyər 

Mediasiya prosesi, arbitraj və məhkəmə prosesləri kimi daha çox tərəflər arasında 

daha çəkişməli mübahisələrin də həllini istisna etmir. Bu səbəbdən tərəflər mediasiya 

prosesində, hətta nəticə əldə edə bilməsələr belə, mübahisələrinin həllini ənənəvi yolla, 

məhkəmə qaydasında həll edə bilərlər.  

                                                             
21 Carnevale, Peter JD., "Strategic choice in mediation." (1986) Negotiation journal 2,45 

Mediasiya ilə bağlı narahatlıqlar 

 

Mediasiya prosesi ilə bağlı narahatlıq doğuran məqamlar da var. Bu, cəmiyyət və 

ədliyyə sistemi üçün tamamilə yeni bir insititut olduğu üçün, təbii ki, mediasiya 

insititutunun yaxşı tənzimlənməsi təkcə başqa ölkələrdəki analoji qanunvericiliyi tərcümə 

edərək, tətbiq etməklə sonlanmır. Yaxşı tənzimləmə,“trial and error” metodu ilə 

uzunmüddətli effektiv nəzarət və statistik təhlillərdən keçir. Mediasiya ilə bağlı ilkin 

olaraq narahatlıq doğuran məqam bu prosesin detallı tənzimlənməməsidir. Doğrudur, elə 

mediasiyanın təbiəti onun qeyri-formallığındadır, lakin danmaq olmaz ki, arbitraj və 

məhkəmə baxışını tənzimləyən prosessual qaydalar tərəfləri hakimin qərəzi və qarşı 

tərəfin vicdansız hərəkətlərindən sığortalayır. Mediasiya prosesinin aparılmasında belə 

tam sərbəstlik bir çox hallarda əvvəlki cümlədə qeyd etdiyim məsələlərdən ehtiyat edən 

şəxslər üçün narahatlıq doğura bilər. 

Digər bir narahatlıq, mediasiya prosesinə rəhbərlik edəcək yaxşı mediator 

çatışmazlığı ilə bağlıdır. Doğrudur ki, mediatorların hazırlığı və daha professionallaşması 

üçün müəyyən müddət lazımdır. Lakin, ölkəmizdə daha əvvəl mübahisələrin alternativ 

həlli yolu kimi arbitraj insititutu özünü doğrulda bilmədiyi üçün onsuz da mübahisələrin 

alternativ həlli yollarına cəmiyyətdə skeptik yanaşma mövcuddur və hələ tam 

formalaşmamış mediatorların edəcəyi kobud səhvlər mediasiya insititutu özü tam 

formalaşana qədər ona olan etimadı kəskin surətdə azalda bilər.   

Əvvəlki paraqraflarda qeyd etdik ki, tərəflər arasında mediasiya prosesinin 

nəticəsində bağlanan barışıq sazişinin icrasından boyun qaçırma müəyyən məsuliyyətə 

səbəb olur. Bu qayda ilə mediasiya prosesinin nəticələrinin sabitliyi təmin olunur. Lakin, 

hesab edirəm ki, bu qayda bəzi hallarda problemlərə səbəb ola bilər. Belə ki, “Mediasiya 

haqqında” qanunun 34-cü maddəsinə əsasən, mübahisə tərəfləri arasında bağlanan barışıq 

sazişi, əgər sazişdə ayrı şərt nəzərdə tutulmayıbsa, imzalandığı gündən tərəflər üçün 

məcburi xarakter daşıyır. Barışıq sazişində tərəflər arasında ayrı müddət müəyyən 

edilməyibsə barışıq sazişi imzalandığı gündən 10 gün müddətində könüllü şəkildə icra 

olunmalıdır. Barışıq sazişinin könüllü icrasından boyun qaçırma Azərbaycan 

Respublikasının Mülki Məcəlləsinə uyğun olaraq barışıq sazişində müəyyən olunan 

məsuliyyətə səbəb olur. Əgər barışıq sazişinin könüllü icrasından imtina olunsa, tərəf (o 

cümlədən məhkəmə baxışında olan işlər üzrə tərəf) barışıq sazişinin məcburi icrası üçün 

məhkəməyə və ya notariusa müraciət edə bilər. Barışıq sazişi məcburi icra edilməsi üçün 

məhkəmə və ya notarius tərəfindən müvafiq qaydada təsdiq olunur (bu Qanunun 34.5-ci 

maddəsinin tələbləri nəzərə alınmaqla). Lakin elə hallar ola bilər ki, tərəf mediasiya 

prosesi nəticəsində barışıq sazişini imzalayar, sonradan bu sazişə dəyişikliklər etmək 

istəyə bilər. Xüsusilə kommersiya mübahisələrində belə hallara qarşı, yaxşı olardı ki, 

barışıq sazişləri imzalandıqdan müəyyən müddət ərzində (20-30 gün) apelyasiya şikayəti 

imkanı nəzərdə tutulsun. 

Nəticə 

 

Yekun olaraq, dövlətin mübahisə tərəflərinə alternativ həll yollarını təklif etməsi 

həm də vətəndaşların məhkəmələrə çatımlılıq hüququnun bir elementi kimi sayılmalıdır. 

Bu minimum standartdır, bunun effektiv işləməsi isə ən birinci növbədə dövlətin ədliyyə 

sistemini möhkəmlədib, onun işini yüngülləşdirəcək. Bu səbəbdən, dövlət özü də, 

ümumilikdə mübahisələrin alternativ həlli yollarının yaxşı işləməsində maraqlı olmalıdır. 

Ümumiyyətlə, bütün güman və hesablamaların özünü doğrultması üçün, düzgün və ətraflı 

statistik məlumatların təqdim olunması , yüksək səviyyədə hesabatlılığın və doğru 

istiqamətləndirilmiş mediasiyaya etimadın təşviqi təşkil olunmalıdır. Təbii ki hakimlər, 

ədliyyə sisteminin iştirakçıları və hüquqşünasların da səyi burada həlledicidir. 

Yuxarıda təhlil olunanlardan əlavə, mənim şəxsi gümanım mediasiya insititutunun əgər 

üzərində davamlı nəzarət olunsa, müsbət nəticələr verəcəyidir. Xüsusilə, kommersiya 

mübahisələrində sürətli və ortaq həll, yorucu məhkəmə çəkişmələrindən daha sərfəlidir. 

Necə deyərlər: razlığa gələnə qədər danışmaq lazımdır!  

